
gi, njang sanget ngeri terpandang, sebanjaknja setan-setan ini tiada ada satoe njang waras toeboehnja, atawa genep anggotanja, marika pada mengadang di djalan, menjegatin Keizer poenja perdjalanan, dengen ramee-ramee marika pada berkata: „Lie Sie Bien! lekas bajar djiwakoe! lekas baijar djiwakoe!"

Boekan patoet Keizer poenja kaget dan katakoetan, maoe semboeni tiada ada tempat, dan kakinja soeda djadi lemes sekali, ampir sadja ija roeboeh, karna setan-setan itoe soeda madjoe semangkin deket hendak menangkep padanja, Keizer kaokin itoe secretaris, dengen goemeter ija berkata: „„Sien shè!" lekas toeloeng padakoe! lekas toeloeng padakoe!"

Tjhoei Kak mendeketin Keizer, sembari berkata „Toewankoe djangan takoet."

Keizer menanjak: „ini orang-orang apa begini banja? dengen tida karoean sekali roepanja?"

Tjhoei Kak menjaoet: „tempo doeloe tatkala Toewankoe pigi poekoel di mana 64 tempat poenja brandal-brandal, marika njang sama terboenoeh mati di dalem medan peperangan, ini dia adanja marika itoe poenja aloes-aloes, njang menjegatin Toewan koepoenja perdjalanan, dari sebab dia orang-orang tida „mati dengen karna Allah, maka sampe sekarang tida bisa mendjelma (tjoetsi) lagi, aken kombali di doenia, serta tiada ada njang kasi makan padanja, maka marika pada kelaperan dan tida karoean tingkahnja, kaloek Toewankoe ada bawak banjak doewit,

